თემა 7
ზოროასტრიზმი სელევკიდებისა და არშაკიდების დროს

(ძვ. წ. IV – ახ. წ. III საუკუნეები)
ალექსანდრე მაკედონელის ლაშქრობები

ძვ. წ. IV საუკუნეში ზოროასტრიზმმა მძიმე დარტყმა მიიღო: ალექსანდრე მაკედონელი შეიჭრა მცირე აზიაში, 331 წელს  დაამარცხა დარიოს მესამე, მერე კი ხუთი ლაშქრობის შედეგად დაიპყრო აქემენიდების მმართველობის ქვეშ მყოფი თითქმის ყველა რეგიონი. მაკედონელს მხოლოდ პოლიტიკური ძალაუფლების პრეტენზია ჰქონდა და დაპყრობილი ქვეყნების რელიგიურ საქმეებში არ ერეოდა. მაგრამ თავად საომარი მოქმედებების შედეგად განადგურდა ბევრი ტაძარი (ანაჰიტას ტაძარი - ეკბატანაში, ფრატადარი - პერსეპოლისში და სხვა), დაიხოცნენ ზოროასტრი ქურუმები და სხვა ღვთისმსახურები, „ჩაქრა მრავალი ცეცხლი“ (ბუნდაჰიშნი). 
სატრაპია, რომელმაც ალექსანდრე მაკედონელს განსაკუთრებული წინააღმდეგობა გაუწია, იყო ბაქტრია, სადაც ძალიან ძლიერი იყო ზოროასტრული ტრადიციები. ამიტომ ამ სტრატეგიული მნიშვნელობის მქონე პროვინციას ბერძნები განსაკუთრებულ ყურადღებას აქცევდნენ და მასში რამდენიმე ბერძნული ქალაქი ააგეს. მაკედონელებმა ირანსა და სხვა სატრაპიებში ბერძნული ანბანი გაავრცელეს და დაპყრობილი ხალხები აიძულეს, საქმიანი ურთიერთობები  ბერძნულად ეწარმოებინათ. თუმცა დამწერლობის ენად არამეული და მასზე დაფუძნებული დამწერლობები რჩებოდა.
ალექსანდრე მაკედონელის ლაშქრობებმა ყველაზე დიდი ზიანი მაინც ზოროასტრიზმს მიაყენა, რაც პირველ რიგში ზოროასტრი ღვთისმსახურების დახოცვაში გამოიხატა. იმ დროს, როცა რელიგიური თხზულებები ზეპირსიტყვიერად გადაიცემოდა, ქურუმები ცოცხალი რელიგიური წიგნები იყვნენ და მათმა სიკვდილმა რელიგიური ლიტერატურის მნიშვნელოვანი ნაწილის განადგურება გამოიწვია. გადარჩა მხოლოდ ის თხზულებები, მათ შორის გათები, ლოცვები და ჰიმნები, რაც ყველა ზოროასტრელმა ზეპირად იცოდა. ამიტომ ზოროასტრულ წიგნებში ალექსანდრე მაკედონელი ცოცხალთა შორის სამყაროს ყველაზე დიდ ცოდვილად  და აჰრიმანის რანგის ბოროტებადაც კი მიიჩნევა.
სელევკიდები და არშაკიდები. პართული სამეფო

სელევკიდების დინასტია - ძვ.წ. 312 (სხვა ვერსიით, 323) – 247 წწ.

არშაკიდების დინასტია - ძვ. წ. 247 – 212 წწ.

პართული სამეფო - ძვ.წ. 247 - ახ.წ. 224 წწ.

ალექსანდრე მაკედონელმა შვიდი წელი იმეფა. მისი გარდაცვალების შემდეგ მის მემკვიდრეთა შორის ტახტისთვის  ბრძოლამ დაპყრობილ ქვეყნებს კიდევ უფრო მეტი ზიანი მიაყენა. ძვ. წ. 312 წელს მისმა ერთ-ერთმა მხედართმთავარმა სელევკმა ხელში ჩაიგდო ძალაუფლება და ტიგროსზე ააშენა იმპერიის ახალი დედაქალაქი - სელევკია ტიგროსზე. 

სელევკის (312-281 წწ.) და მისი ვაჟის ანტიოქის (280-262 წწ.) დროს ზოროასტრიზმმა გაძლიერება დაიწყო, მაგრამ მისი ისევ იმპერიის რელიგიად ქცევა მხოლოდ არშაკიდებმა მოახერხეს. რადგან ამ დინასტიის ფუძემდებელი არშაკი პართიიდან იყო და პართულად ლაპარაკობდა, არშაკიდები პართულ დინასტიად ითვლება. მისმა მეფეებმა მითრიდატ I-მა (ძვ.წ. 171-138 წწ.) და მითრიდატ  II-მ (ძვ.წ. 123-87 წწ.) თავიანთი ძალაუფლება მთელ სპარსეთის იმპერიაში დაამყარეს. არშაკიდების დროს ირანის იმპერია ინდოეთიდან მესოპოტამიამდე იყო გადაჭიმული. მიუხედავად იმისა, რომ არშაკიდების დინასტია არ იყო აქემენიდებივით ცენტრალიზებული, იგი უფრო დიდხანს შენარჩუნდა. არშაკიდების მმართველობა ხასიათდებოდა ბერძნული და ირანული კულტურების სინთეზით, რაც იკონოგრაფიაშიც აისახა. აქემენიდებიდან შემორჩენილი ეგვიპტური და მესოპოტამიური ემბლემები ელინისტური ტიპის ანტრომორფულმა გამოსახულებებმა შეცვალა. გათხრებით დასტურდება, რომ ბერძნები ირანში თავიანთი ღმერთების ქანდაკებებს დგამდნენ და მათ ადგილობრივ ღვთაებებთან აიგივებდნენ, რითაც ორივეს კეთილგანწყობას იძენდნენ. ასე წარმოიშვა ახალი ზოროასტრული იკონოგრაფია, რომელიც არშაკიდი მეფეების მონეტებმა შემოგვინახა. მათზე ზოროასტრული ღვთაებები ბერძნული სახით არიან გამოსახული: ზევსი სიმბოლიზირებს აჰურა მაზდას, აპოლონი - მითრას, ჰერაკლე - ომის ღმერთ ვერეთრაგნას, აფროდიტა - ანაჰიტას  და სხვა. 
ცეცხლის ტაძრები და წმინდა ცეცხლები

პართელები თავიანთი ღვთაებების ტაძრებს ბაგინებს („место богов“) ეძახდნენ. სტრაბონის გადმოცემით, „სპარსელი ღმერთების ტაძრების შუაში აღმართულია საკურთხეველი, რომელზეც ბევრი ნაცარი ყრია. აქ მოგვები ინახავენ მუდმივ ცეცხლს. ისინი ყოველ დღე შედიან ბაგინებში და დაახლოებით ერთი საათი ლოცულობენ: ამბობენ ჯადო სიტყვებს, ცეცხლის წინ დგანან, ხელში წნელის კონა უჭირავთ, თავზე ახურავთ მაღალი თექის ქუდი, რომლის ბოლოები ლოყებამდე ეშვება და ტუჩებს უფარავთ“. ეს დეტალები ცხადყოფს მსგავსებას აქემენიდ მოგვებსა და პართელ ქურუმებს შორის.
ბერძენი მოგზაური პავსანიუსი ასე აღწერს პართულ ცეცხლის ტაძარს: „ტაძარში არის საკურთხეველი, რომელზეც ნაცარი ყრია. მოგვი შედის ტაძარში, საკურთხეველზე გამომშრალ ხეებს აწყობს და ასრულებს შელოცვებს გაუგებარ ბარბაროსულ ენაზე“. 

წმინდა ცეცხლის თაყვანისცემის რიტუალი აღწერილია პართულ პოემაში „ვის ო რამინ“, რომელმაც ჩვენამდე სპარსული ვარიანტით მოაღწია.
პართული პერიოდიდან შემოგვრჩა ტაძრების ნანგრევები. ისინი ნაპოვნია სისთანში (ირანის სამხრეთ-აღმოსავლეთი) ქუჰე ხოჯას („ბატონის მთა“) მთაზე. ეს მთა ახლოა იმ ტბასთან, საიდანაც, ზოროასტრული ტრადიციით, მხსნელი საოშიანტა უნდა დაბადებულიყო. ამ ტერიტორიაზე ნაპოვნია ორი ტაძრის ნაშთი, რომლებიც, სავარაუდოდ, ძვ.წ. III-II საუკუნეებს განეკუთვნება. მთაზე ნაპოვნია ქვის ცეცხლის საკურთხევლის სვეტებიანი საყრდენი სამსაფეხურიანი საფუძველითა და თავით. 
არშაკიდების დინასტიის ცეცხლი ინახებოდა ქალაქ ასააკში. დინასტიური ცეცხლის დანთებით ისინი ხაზს უსვამდნენ, რომ სპარსელ მეფეთა შთამომავლები იყვნენ. მითრიდატ მეორის ბრძანებით ქურუმებმა შეიმუშავეს არშაკიდების გენეალოგია, რომელიც არტაქსერქსე მეორემდე მიდიოდა. არშაკიდები აქემენიდების მსგავსად 6 დიდგვაროვან ოჯახს გამოყოფდნენ, რადგან მეფეს მიწაზე 6 დამხმარე უნდა ჰყოლოდა, როგორც აჰურა მაზდას ცაზე - 6 ამეშა-სპენტა. აქემენიდების მიბაძვით, არშაკიდებმა აღადგინეს „შაჰინშაჰის“ ტიტული. აქემენიდების შთამომავლობის ეს პრეტენზია დიდ აღშფოთებასა და პროტესტს იწვევდა პარსის პროვინციაში. 
პართულ პერიოდში გვხვდება ზოროასტრიზმის სამი უმნიშვნელოვანესი წმინდა ცეცხლი: ადურ-ბურზენ-მიჰრი, ადურ-ფარნბაგი და ადურ-გუშნასპი. განსაკუთრებით სათაყვანებელი ადურ-ბურზენ-მიჰრი იყო. ეს ცეცხლი რევანდის მთაზე (ხორასანი) ენთო. ამ პერიოდის ტაძრებს ეძახდნენ ან მიჰრაიანს („მითრას ადგილი“) ან აიაზანს („თაყვანისცემის ადგილი“). ორივე პართული ეტიმოლოგიაა. აიაზანი გვხვდება ქალაქ ნისაში ნაპოვნ თავის ქალაზე. ნისა თანამედროვე აშხაბადის (თურქმენეთი) ახლოს იყო. გადმოცემებით, არშაკიდების აკლდამები ნისას სიახლოვეს იყო. არსებობს რომანტიკული ლეგენდა, რომ პართელი მეფე-დედოფალი  ვისი და რამინი  ნისას ახლოს სამეფო აკლდამაში ადურ-ბურზენ-მიჰრის ცეცხლზე არიან დასაფლავებული.
დასაფლავების რიტუალები

მიუხედავად იმისა, რომ არშაკიდები აგრძელებდნენ დასაფლავების აქემენიდურ რიტუალს, ელინისტური გავლენა მასში მაინც შეინიშნებოდა. ეს  გავლენა კარგად ჩანს პართელ დიდებულთა ძვალსაცავებში, სადაც ელინისტური ტრადიციით ძეგლები იდგმებოდა. ნისაში გათხრილი სვეტებიანი დარბაზების (ძვ.წ.II ს.) ნიშებში ქანდაკებები აღმოაჩინეს. ეს იყო პართულ სამოსში გამოწყობილი კაცებისა და ქალების მარმარილოს და თიხის ქანდაკებები. ზოროასტრელი ქურუმები ყოველნაირად ეწინააღმდეგებოდნენ ამ სიახლეს, რადგან კერპის გაჩენის საშიშროებას ხედავდნენ. 
წერილობითი ტრადიცია
პართულ სამეფოში არამეული აღარ იყო სამწერლობო ენა. წინ წამოვიდა რეგიონალური დამწერლობები, რომლებიც არამეულის გარკვეულ ნაირსახეობას წარმოადგენდა. ნისაში ნაპოვნ დოკუმენტებში არამეული და პართული ენები არეულია. არამეული სიტყვები იქცა იდიოგრამებად, ანუ მათ აღარ კითხულობდნენ: ეს იყო გრაფიკული გამოსახულებები ირანული სიტყვების გადმოსაცემად (ეს მეფე, ჩემი მამა, მისი ვაჟი და სხვა).

ოჯახური ქორწინებები

დანამდვილებით ცნობილია, რომ პართულ სამეფში ხვაეტვადატა შენარჩუნებული იყო, რადგან პართელ მეფე არსაკს თავისი დები ჰყავდა ცოლად. ეს მოწმობს, რომ კიდევ ერთი აქემენიდური ტრადიცია გაგრძელდა.

სასულიერო იერარქია

სტრაბონის ცნობით, „არშაკიდებმა ჩამოაყალიბეს ორი საბჭო, რომელთაგან ერთი სამეფო ოჯახის წევრებისგან შედგებოდა, ხოლო მეორე - სასულიერო და საერო დიდგვაროვნებისგან. 

უმაღლეს ქურუმს ერქვა ერბადი, საიდანაც მოდის სასანურ პერიოდში გავრცელებული წოდებები: მოაბადები / მობედები. ანტიკური ავტორების ცნობით, ერბადები იყვნენ ძლიერი აღნაგობის ადამიანები, რომლებიც სხვა მოკვდავებთან შედარებით დიდხანს ცხოვრობდნენ, რადგან ასკეტურ ცხოვრებას ეწეოდნენ. ისინი გათვითცნობიერებული იყვნენ სხვადასხვა მეცნიერებაში, ღვთისმსახურებაში, მკითხაობასა და წინასწარმეტყველებაში. 
